
Magtarr khur seis meses dichwia nʉm ee, Ẽwandamau 
ʉ̃gtharmua deeu ich chog Gabriel pʉijim aajem, jũrr 
Galilea durr phobordam Nazaret a thʉ̃r sim ee daupeer 
õor meraa khitʉm María a thʉ̃r sĩerr aar. Mag daupeer 
woun ãb José anʉm dʉi jua pʉraag ya iek deewi sĩejim 
aajem. Mamʉ mag iek deewi nʉmjã José bʉ̃ʉrjã 
                                agtha María dʉi khapes aba
                                    naajim aajem. Chi José anʉm
                                       warrgar rey David khakhitarr
                                          ag chaain ewagam khʉʉn 
                                              den ajim aajem. 



Magbaawai chi Ẽwandam chogau, 
—Oob khĩirjum, pʉʉta Ẽwandamau 
ʉu eeg oobarbahab ajim anʉm. 
Pua chaai emkhooidam paarpaju. 
Mag chaai Jesús a thʉ̃rbá ajim 
anʉm. Ichta thumaam khʉʉn 
khãai ʉ̃rʉʉcha sĩerraju, 
maimua ichpai Cha Ʉ̃gthaa 
Phuu Nʉm ag Iewaa a 
thʉ̃rjugui ajim anʉm. 



—Maagwai maach Por 
Ẽwandamau irigta israelnaan 
thumaam khʉʉn Reikhapiju, 
warrgar pãach jooin David 
khararrag khapitarrjo. 
Mag ichta thumaam khʉʉn 
Porkhabaadem aigmua 
atag i jua theeg bʉ̃ʉrjã 
oba, ich mag sĩerraju a 
jaaujim aajem.



Magbaawai Mariaau chi Ẽwandam 
chogag, —Mamʉ mʉg agtha mʉ 
õor meraa jaaijã chukhu ʉmta, 
¿jãga magbarjuma? ajim anʉm. 
Magbaawai chi Ẽwandam 
chogau magjim anʉm: 
—Jãan ich Cha 
Ʉ̃gthaa Phuu Nʉm ag 
Akhaar pʉ gaai 
sĩeicheewaita pʉ 
jõorjugui ajim anʉm, 
ich iiu aawai. 



Mag gaaimua mʉg chaai pua 
oobarm bʉ̃ʉrjã khaibag chukhu 
auwia ich mag khitaju. Ich 
Ẽwandamauta ich iiu pʉ bi 
ee papi sim den aawai i 
thʉ̃r Ẽwandam Iewaa 
a thʉ̃rjugui a 
jaaujim aajem. 



Mag Ẽwandam chogau ichig iek jaauthurtarr 
khur khãai khapancha khaba nʉm ee, 
Mariaau ich naamhũan Elizabed oon majim 
aajem Judea durr, durr 
dapag ee phobordam 
kherʉm ee. Mag 
petawia, jooi Zacarías 
di aar barwia, ich 
naamhũanag, 
—¿Jãgpai ʉ 
Elizabed? aimajim 
anʉm. 



Mag Mariaau ichig iekhabaichem ũrbaawai 
warre ũan Elizabed bi eem chaaita pogogor 
khabaadejim anaabá. Magbarm dʉi ich ũan 
Elizabed gaaijã Ẽwandam 
Akhaar phẽs aicheewai 
onegau Mariaag, 
—Kadam, pʉchta 
ãba chadcha ʉʉin 
khapan thʉnʉm ee 
Ẽwandamau ʉuhcha 
abarm; maimua pʉ 
chaaijã ʉucha 
khitajugui ajim anʉm, 
õor ee Ẽwandam na. 



Mag Jesucristo thaabatarran mʉgta ajim aajem: Chi 
María, ewag pawi i ãdpaju, 
ya Joseeu iek dee wai 
sĩejim aajem, ag dʉi paag. 
Pari mag sĩi iek dee wai 
sĩewai agtha ag dʉijã 
khaba nʉmta bi ee 
pabaadejim 
anaabá. Pari ma 
chan chikham denjã 
khaba, ich Ẽwandam 
Akharauta ich iiu 
aawai mag i bi ee 
papijim anaabá.



José chi jaaipajuun Ẽwandam dau na nem 
agchata waaujerr aawai, 
sĩi warre ich ʉʉi chi 
thethemnaanag jaauju 
khãyau, ichta warag 
sĩi khĩuu oberju 
khĩirjubaadejim 
aajem. 



Ya irua mag pʉaju khĩirjubaademta, Ẽwandam chog 
ʉ̃gtharmua beewi irig, —José, David khararr chaain 
ewagam khʉʉn bi eem, oob pʉch ʉʉi pʉaju 
khĩirju chiram ajim anʉm. Jãg chaai 
irua bi ee wai sim chan deeum den 
khaba, ich Ẽwandam Akharauta 
jõorpitarr khabahab ajim anʉm. 



Mariaau jãg chaaidam athaawai i thʉ̃rdam Jesús a 
thʉ̃rbá. I thʉ̃r magta thʉ̃rju, ichdeuta ich phobor amach 
pekau ee thʉnʉm peerdʉ auju aawai a 
jaaumajim anaabá chi Ẽwandam chogau. 
Maimua mag chi José khãi werba 
thʉnaawi daukhanpawi phiidʉbaadeeu, 
Ẽwandam chogau ichig jaautarrjo tag 
María pʉaju khĩirjuba, ich mag 
ag dʉi sĩsijim aajem. 



Pari mag ag dʉi ya ich ʉʉikha wai sĩerrjã, chi chaai 
auba nʉwe chan José bʉ̃ʉrjã ich ʉʉi dʉi khapes aba 
aajeejim anaabá. Ya maimua chadcha chi 
Ẽwandam chogau jaautarrjo chi 
chaaidam athaawai, Joseeu i thʉ̃rdam 
Jesús a thʉ̃rjim aajem, ichig thʉ̃rpi 
jaautarrjo.



Mag Juan thaaba nʉm jaar ya ĩchab Mariajã pomcha 
waaurba sĩejim aajem, Jesús gaai. Mag nʉm ee chi rey 
César Augustoou ich 
thethem khʉʉnag jaaujim 
aajem, jũrr 
makhʉʉnau 
ichdeu durr 

             jʉ̃a 
        sim ee õor 
nʉnʉidʉmpierr jaaubaa 
amach thʉ̃r phãkhapi mamkhĩir. 



Mag iek aaidʉ nʉm jaar jaautarrjo, thumaam khʉʉn 
amach jooin phoborpierr wetjierram anaabá, amach 
thʉ̃r phãkhamkhĩir. Magua 
Josejã ĩchab ich jooin 
phobor ee majim 
aajem, ich thʉ̃r 
phãmkhĩir. 

Ich José Galilea 
durr joobaajeejim anʉm, 
phobor Nazaret anʉm ee. 



Mamʉ jooingarm rey David khakhitarr ag chaain 
ewagam khʉʉn den arr aawai chi David thaabatarr 
phobor Belén anʉmʉgta 
majim anaabá, Judea durr. 
Mag ich mam dʉi María 
arrjim aajem, ag 
nawe iek 

deewia jua pʉrju 
anarr aawai. Maagwai 
María ya auwimʉʉ sĩejim aajem.



Mag wetwia, Belén 
bardʉtkhaimawia, khãai 
khapan khaba nʉm ee 
María chaai aujim 
aajem, warrpemdam. 



Mamʉ amach jẽraag di ajaphamjã baauba sĩi phak 
khãaijem degta narr aawai putdam ee pʉreunaa phak 
thakhaar sẽejemdam uthur 
kherʉm eeta 
werba kherjim 
aajem. 



Mag chaai thaababarm dakha phʉʉrsã sim ee õor 
naajim aajem, edaar amach oveja thʉa nʉm khʉʉn. 
Mag amach nemchaain thʉa nʉmta, 
                    degolp phʉr jẽer atham 
                                        dʉi arar joi 
                                           sim ee, 
                                         Ẽwandam 
                                           chog ich 
                                           Jooirau 

                                                pʉitarrta  
                                              am khĩirphee 
                                              barjopbaichejim 
                                              anaabá.



Mag oobaawai jãphierr phobaadejim aajem. Magbaa 
chi Ẽwandam chogau amag, —Oob jãphierrmiet. Mʉʉn 
sĩi pãrag iek ajapham jawaanta 
                beejimgui ajim anʉm. Mʉg 
                                          murua 
                                         pãrag iek 
                                         jaaubarmua 
                                                   pãar 
                                           israelnaan 

                                             thum onee ajurau, 
                                               pãachdeu 
                                               ũrmampierr. 



Murua pãrag iek jawaan beetarran mʉgaugui ajim 
anʉm: Ĩsta Belén phobor ee chaai thaababarm, 
warrgarwe õor thumaam khʉʉnau 
                        nʉajerr Chaai. Mʉg 
                                         chaairauta 
                                         mʉg atag 
                                         õor peerdʉ 
                                          aujugui ajim 
                                          anʉm. 

                                             Ichta Cristoou 
                                               maach Por. 



Mʉch seukha chirʉm am ugua, nauwe ereubaadet ajim 
anʉm, Belén phoborog. Mam barbaimaawai chi 
chaaidam putdam ee pʉreunaa phak 
                     thakhaar sẽejem uthur 
                                         khitʉm ee 
                                        aukherʉm 
                                         pãrau 
                                          ooimaju a 
                                         jaaujim anʉm.



Chi Ẽwandam chogau mag jaaubarm ee, i khapeen ijom 
khʉʉn khapan edjã ee pʉʉrthʉbaichejim 
anaabá, seukhabarmjo abarm ee. 
                  Magbaawai makhʉʉnau 

                                              Ẽwandamag jeeu 
                                              nʉmua, “Ẽwandam, ʉu 
                                              abarm ʉ̃gtharm magwe.”



“Ʉu pua pʉch Iewaa pʉibarmgui” anaajim anʉm. “Mʉg 
pʉchdeu i pʉibarm gaaimua mʉg durr jooi 
gaaijã pʉchdeu jʉr aumam khʉʉnan 
                 pʉ dʉi khõinaa wenʉrraju” 

                                              anaajim anaabá, 
                                               Ẽwandamag 
                                               jeeumamua. 



Mag thʉnʉʉ awia chi Ẽwandam chognaan deeu ʉ̃gthar 
ereubaadeewai chi nemchaain thʉa narr khʉʉnau jũrr 
wir aigpai amach khapeenag, —Keena, magan
      Belenag wettarrau ajim anʉm, Ẽwandam chogau 
                                        jaauwai mag chaaidam eeu au
                                             khitʉm anʉm oon.



Mag wettarrau awia, chadcha eerpamjo 
ereuwia ooimaawai, chadcha chi chaaidam 
ewaa au khitʉm phak thakhaar sẽejem ee 
aukherʉm ooimajierram anaabá. Maig i bigaau 
                            chi ãd José dʉi naajim aajem.



Mag amach daúa oobaimaawai chi Ẽwandam chogau 
amachig jaautarr thum jũrr amag ĩgkhaimajierram 
anʉm. Mag jaauwia, oberwia, deeu amach nemchaain
     aar wetumuajã amachdeu õor oomampierr ich mag 
                                           jajawag wetjim aajem. 



Mag Jesús 
thaabaawai 
phobordam Belén 
anʉm eeta thaabajim 
aajem, Judea 
durr. Mag 
  jaar 

Erodeeta mag Judea durr reikha 
sĩejim aajem. Ich mag jaar ĩchab 
khĩirjug khaug athee chi machnaan 
magonaan anʉm khʉʉn edau 
obeerjem bi garmua beejierram 
aajem, Jerusalén phoborog. 



Makhʉʉn, edjã eem 
phĩdagta estudiejem 
khʉʉn ajim aajem. 
Mag beewi 
bardʉtkhachewi, 
judionaanag, 

—Pãar rey thaabatarr, ¿jamta wai 
nʉma? I thaababarm ja au sim 
phĩdag maach daúacha ootarr 
aawai iita marau jʉr wedurumgui 
aajeejim anʉm, iita judionaan 
reikhaju aawai i ajaug tho iekhaan.



Phadnaan chi pornaanau 
maestronaan dʉimua ichig 
mag jaaubaawai, chi rey 
Erodeeu jũrr mag chi 
magonaan ed obeerjem 
garmua beetarr khʉʉn 
amach appai thʉ̃rkhanaa 
wajapha ichig jaaupijim 
anaabá, jãagwaichata 
mag phĩdag amau oo 
naajĩ. 



Mag wajapha ichig 
jaaupinaan chadau amag, 
—Ĩsin chad ereubaadet 
ajim anʉm, Belenag. 
Ereubaadewi thumaa jeeu 
oopetat ajim anʉm, wajapha 
mag chaai khap aag. Maimua 
ya pãachdeu wajapha khaphʉ 
nʉisiewai mau mʉ aar iek 
pʉibapʉit, muajã mawia ĩchab 
pãar denjo i ajaug tho 
iekhaimaag 
ajim anaabá, 
juau 
ogthom.



Mag chadcha chi rey Erodeeu amachig jaautarrta jʉ̃g 
thõba ereubaadejim aajem. Mag wetumua, warrcha
              amach thʉgdʉawai amachdeu phĩdag 
                         ootarrta deeu ũwaai am  
                         na phuu joisijim anaabá. 
                         Magbaawai ag ẽudee oo 
                                     warrmamua, ya  
                                     chi chaai sim aig 
                                     pabaimaawai, ag 
                                     ʉ̃r edjã ee bar 
                                       joisijim anʉm. 



Mag barwia, chi chaai kherarr aar dubnaa ooimaawai, 
chadcha chi chaaidam ich María dʉi ooimajierram
            anaabá. Magbaawai ag khĩirphee jĩepor
                       phõbkhanaa i ajaug tho 
                       iekhajierram aajem, ich 
                       reikhaju igwi. Magnaa amach 
                                      nem wai beetarr 
                                      eem phĩr maimua 
                                      incienso mirra dʉi 
                                      thũpha khitheem 
                                         aunaa irig 
                                         deejierram 
                                         aajem. 



Mag agtha am aig nʉm ee, ich chi Ẽwandam chogau 
khãai khõrg ee tag amag Erodes gar dichpiba
                     jaautarr aawai, ag garjã dichba, 
                       deeum khʉd garta phʉʉrdʉ 
                             dichwi amach durrag 
                                  wetjierram aajem.



Mag chi magonaan ereutarr 
khur Ẽwandam chogau deeu 
José khãai khõrkhapi auwia 
irig jaaujim aajem, Erodeeu 
chaai thõopʉyaag jʉrpiju. 
“Mamʉ magju nawe 
phiidʉtkhawi jopkhaa 
chaai dʉi Egiptoog 
ereubaadet” ajim 
anaabá. 

“Mua jaaubam aig chan oob 
mammua beemiet” ajim anʉm.



Magbaawai José 
daukhanpawi, chadcha ag 
bʉrre nem khĩir khaugwia, 
agtha ãspaju wají nʉwe, 
jopkharraa amach chaai 
athaadejierram aajem, 
Egiptoog. Mammua da 
beeba, ya chi Erodes 
meebaadem a 

ũrbaawaita deeu 
beejierram aajem. 



Pari mam mag chaai 
arrtarran, maan maach Por 
Ẽwandamau ich i jaaumie 
Oseas khararrag 
jaaupitarrjo amkhĩir 
ajiebma. Magju igwiata 
chi Oseas khararrag 
Ẽwandamau, “Egipto 
durrmuata mua mʉch 

Chaai thʉ̃rpʉiju” a 
phãpijim.



Erodeeu chi khĩirjug khaphʉm 
khʉʉn nʉ sim ee, ĩchab khaug 
athajim aajem, ya jũrr 
deeum khʉd garta phʉʉrdʉ 
ereubaadem. 



Mag ich khũgurbapäaiwai, khĩir
machgau warm  khʉʉnau ichig 
jaautarr khĩirjunaa, Belén 
phobor eem chaain maimua ag 
bigaau phobordam nʉnʉidʉm 
eem chaaindampa thumaa año 
numiimua eegam khʉʉndam
                khechpi 

                                                 jaaujim anaabá. 



     Pari chi Erodes meetarr khur,   
     agtha chi José mam Egipto  
       nʉm ee, Ẽwandamau ich   
       chog pʉiwi khãai khõrkha  
       thʉnʉm eeta irig, —José, 
               phiidʉbá aichejim 
               anʉm. Chaai thõoju 
               ẽkha narr khʉʉnjã 
                     amachta ya

         khechphobaadeewai ya   
    deeu pãach durrag chaai 
   arrju aai nʉmgui ajim anʉm.



Pari mag chi rey meebaadeewai, chi iewaa Arquelao a 
thʉ̃r sĩerrta jũrr Judea 
durr ich aaijo reikha 
sĩsim a ũrbaawai, agʉg 
maju ogkhajim 
aajem. 

Mag nʉm ee ĩchab 
deeu Ẽwandamau khãaipi athaawai, 
Ẽwandam chogaujã magʉg mapiba 
jaautarr aawai jũrr Galileaagta ereujim anaabá.



Galilea durr barwi, sĩi 
khajapha Nazaret 
phobordamagta wetwi, 
mamta naaimajim 
aajem. 

Pari mag Nazaret 
phobor eeta naaimarran, maan 
Ẽwandamau ich i jaaumienag jaaujerrjo, 
Jesús Nazaretpierr a thʉ̃rju arr aawai ajima.



36 60

  ’Pari magaagta Ẽwandamau oowai mʉg
 durr gaaim khʉʉn thum ya chi okhoomta
   nʉm khaphʉ arr aawai, ich garmuata 
     am peerdʉ aum khõchgau mʉ ich 
        Iewaa ãbpai khitʉmta am kõit 
          thõmkhĩir pʉijimgui ajim, . . .



36 60

     . . . magbarm gaaimua chi mʉrʉgta   
    amach peerdʉ aupi nʉm khʉʉn chan 
        okhooba, mʉig eegarwejã ich 
          denkhanaa ich aar oberwia 
                 ich mag ich dʉi 
                  wenʉrramkhĩir. 



Romanos 3:23 
thumaam khʉʉnta amach pekau gaaimua amachdeupai 

Ẽwandamag amach isegpi nʉmjo i warpta wenʉrrʉm, 
ichdeu waupim khõsim waujojoopaijã khaba.

Romanos 6:23 
Pekau chogkha nʉmjo nʉmuan sĩi warag maach okhoom 

iekta okhoopiejem. Pari jũrr Ẽwandamau ich chogkha 
wenʉrrʉm paar maachig deeju jaau simʉn, ʉ̃gthar pawiajã 

ich mag ich dʉi phe wai sĩsijuuta jaau sim, maach Por 
Jesucristo dʉi õor ãbpaimjo naawai.

Hebreos 9:27
Maadeu khaphʉ nʉm, maach cha khitheem khʉʉn thum 

biek ãbpaita meejem, maimua mʉg atag Ẽwandamau 
maach i agkham edta ichdeuta maachig 

maach jãga wenʉrrajĩ a jaauju.



Efesios 2:8,9
Pãran mag Ẽwandam ajaug khitʉm gaaimuata ʉu Cristo iek 

ʉkhawi peerdʉwi nʉm; pari mag nʉm chan sĩi pãach 
khĩrauta peerdʉju ẽkhatarr gaaimua khaba, ich Ẽwandamau 

ich garmuata pãar peerdʉ aum khõsi arr aawaita ʉu pãar 
peerdʉ aujim. Ẽwandamau maach peerdʉ au nʉm chan 
dichdeu nem wau nʉm gaaimua khabam, magba akhiin 

magʉm gaaimuata peerdʉjim a iekhaju.

Romanos 10:9,10 
Wajapcharan pua thãraucha ʉkhanaa pʉch idamaucha, 

“Jesucristo chi meem arrta Ẽwandamau deeu phiriu autarr 
aawai ichta mʉch Porkhapiju” amʉn, pʉ peerdʉju chadcha. 

¿Jãgwi magju aai sĩ? Thãrau ʉkha nʉmuapaita 
Ẽwandamau maach pekau chukhu arrjo wajaug 

paapäaijeewaima; maimua ich agjo dich iiucha dich thãar 
ee ʉkhatarr warm khʉʉnag jaau nʉmuapaita ʉu 

ichdeu maach peerdʉ aaujeewaima.



San Juan 3:16,17 
’Pari magaagta Ẽwandamau oowai mʉg durr gaaim khʉʉn 

thum ya chi okhoomta nʉm khaphʉ arr aawai, ich 
garmuata am peerdʉ aum khõchgau mʉ ich Iewaa ãbpai 

khitʉmta am kõit thõmkhĩir pʉijimgui ajim, magbarm 
gaaimua chi mʉrʉgta amach peerdʉ aupi nʉm khʉʉn chan 
okhooba, mʉig eegarwejã ich denkhanaa ich aar oberwia 
ich mag ich dʉi wenʉrramkhĩir. Ẽwandamau mʉ pʉitarr 

chan, sĩi õor khaibag waupi jaaumkhĩir khaba, sĩi am 
peerdʉ aumkhĩirta mʉ pʉijimgui ajim irig.



1 Juan 5:11-13
Mag irua maachig jaau sim iekhan, maach ich denkha 

auwia ich mag ich dʉi wenʉrrapijuuta jaau sim; pari mag i 
denkhanaa i dʉi ich mag wenʉrrajuun, ãba ich Ẽwandam 

Iewaa gaaimuapaiu. Magua chi Ẽwandam Iewaata ich 
thãar ee au simʉn ĩchab warreta iiu sĩsiejem, i dʉi ich mag i 
denkha nʉrraag. Pari chi Ẽwandam Iewaata auba sim chan 

agtha i den khaba sim, i dʉi ich mag iiu nʉrraag. Magʉm 
khʉʉn pod i dʉi ich mag nʉrrabam. Keena, pãar Ẽwandam 

Iewaa iek ʉkhaajem khʉʉnagta mʉg ẽsap phã deepʉi 
chirʉm, ya pãar i denkha naawai chadcha pãach i dʉi ich 

mag wenʉrraju khap amkhĩir.

